
ATASSUT INATSISARTUNI 

 

ATASSUT                        UPA15/36-37-1beh 

Steen Lynge      23.04.2015. 

Imm.: 36 

Piitsuussutsip killinganik kingusinnerpaamik UPA 2016-imut atatillugu 

aalajangersaaqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Aaja Chemnitz Larsen, Inuit Ataqatigiit) 

 

Imm.37 

Ilaqutariit meerartallit akornanni piitsuussuseq immikkut ukkataralugu aningaasatigut 

naligiinnginnerup piitsuussutsillu akiorneqarnissaanut iliuusissatut pilersaarusioqqullugit 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

Iliuusissatut pilersaarut kingusinnerpaamik UKA 2016-imut atatillugu 

inaarsarneqareersimassaaq. 

(Inatsisartunut ilaasortaq Aaja Chemnitz Larsen, Inuit Ataqatigiit) 

 

Atassummit siunnersuuteqartoq Aaja Chemnitz Larsen IA-meersoq siunnersuutaanut 

marluusunut qutsavigerusupparput. 

Inatsisartutut sukkulluunniit qulakkeerniartussaavarput innuttaasut tamarmik 

minnerunngitsumillu meeqqat sapinngisamik pitsaanerpaanik atugassaqartinnissaat 

pitsaasumik toqqissisimasumillu inuuneqarnissaannut. Sulissutigisussaavarput 

sapinngisamik amerlanerpaat inissaqartinnissaat, ilinniagaqartinnissaat 

minnerunngitsumillu ulluinnarni pisariaqartitaminnik pisarnissaat, aningaasarsiat 

apeqqutaatinnagit. Ilaqutariit meerartallit pitsaasumik ingerlanissaat 

aningaasarsiornermi ajormartorsiutinik sunnerneqartarmat. Taamaattumik 

pingaaruteqarpoq erseqqissassallugu, meeqqat Inatsisartut meeqqat inuusuttuaqqallu 

ikiorserneqarnissaannik peqqussutaatigut tamatigut ikiorserneqarnissamikk 

pisariaqartitsisut pisariaqartitaminnik ikiorserneqartarnissaat apeqqutaatinnagu suna 

peqqutaanersoq. 

Tamanna oqaatigeriarlugu aamma pingaaruteqarpoq oqaatigissallugu, meeqqat 

pitsaasumik ingerlanissaat angajoqqaat aningaasarsaasa qanoq annertutiginerat 

apeqqutaatinnagu, angajoqqaat pitsaasumik inooqataanerminni pitsaasumik 

atugaqarpata. Akerlianik meeqqat pitsaasumik ingerlanissaat ajornerulersarpoq, 

angajoqqaat inooqataanermut tunngatillugu ajornartorsiuteqarpata. 

Taamaattumik ajornakusoorpoq pitsaasumik inuuneqarnermut apeqqutip 

aningaasatigut piginnaaneq kisiat atorlugu uuttuissagaanni. 

Tamarmik piitsuussutsimut pissanngippata imaluunniit piitsuuneq qimanneqassappat 

pisariaqarpoq inuiaqatigiittut ikiorsiissutinik assigiinngitsunik peqarnissarput 

qulakkeerisussanik, innuttaasut inooqataanerminni soorluttaaq 

aningaasaqarniarnikkut ajornartorsiuteqarpata ikiorsissallugit. Ikiorsiissutaasut 

tassaasinnaapput pisortanit aningaasatigut imaluunniit peqqissutsimut atatillugu 

imaluunniit imminut ikiuusersutikkut ingerlalerneq soorlu ilitsersuinikkut, 

taamaalillutik innuttasut inuunerminni ingerlariaqqissinnaatilerlugit. 

  

Tamatumunnga atatillugu Atassummiit maluginiaqqussavarput, inuuniarnitsinni 

atukkagut toqqammaveqarluinnarmata nunami ilinniagaqarsimassutsip 

qaffasissusaanik aammalu inuuniarnitsinni atukkagut ukiut ingerlanerini 

pitsanngorsarneqartuarsimammata. Tamatumani ilaatigut pissutaapput pissutsit allat, 

annertuumilli ilinniagarsimassutsip qaffassimanera. Siusinnerusumi kinguaariit 

aammalu siunissami kinguaariinngortussat tassaapput taamaattuassallutillu tassaasut 

aqqutissiuisussat ilinniagaqarsimasuugamik imaluunniit ilinniagaqarusukkamik, 

taamaalilluni qulakkeerneqassammat aammalu suli qulakeerisussaalluni, siunissami 

inuunitsinni atukkatta suli pitsanngoriarnissaat. 

Taamaattumik inuiaqatigiittut ilinniagaqarsimanissarput 

aalajangiusimanerusariaqarparput. 

Innuttaasut assigiinngissusiat millisarniarutsigu aammalu tamanna 

annertusiartortinneqassanngippat, Atassummiit qineqqusaarnerni aamma maani 

Inatsisartuni oqaatigiuartarsimavarput, akileraartarnerup iluani nutarterinissaq. 

Siunnersuutigisimavarput inummut ilanngaat qaffatsinneqassasoq taamaaliornikkut 

isertitakinnerusut sapinngisamik annerpaamik ikiorserniarlugit. Inuiaqatigiinni suli 

annertunerusumik tunniussineq imminut akilersinnaasariaqarpoq, taamatuttaaq 

aamma Atassummut pingaartuuvoq, akileraartariaatsip imatut aaqqinneqarsimanissaa, 

inuiaqatigiinni immikkuualuttut tamarmik procentimik assigiimmik 

naapiffissaqarnissaat. 

Taamatut oqaaseqarluta Atassutip Naalakkersuisut oqaluuserisassanut 

allannguutissatut siunnersuutaannut akuersivugut. 

 


